برېښنايي حكومتوالى هغه لارې چارې دى، چې و لس ته له بيوروكراتيكي مرحلو د تيريدو پرته د ځان لپاره د كاركولو وړتيا وركوى.

( بيل ګېټس)

څرنګه چې موږ تاسو ټولو ته څرګنده ده، چې د خبرتيايي اړيكتيايي ټكنالوجۍ، افغانستان ته راتګ يوه ډيره نوې خبره ده. خو كه بل اړخ ته وګورو دغه ټكنالوجى په ۱۹۷۳ كې افغانستان ته راغلې او په ډيره لوړه كچه كارول شوې او ددى سارى د افغانستان د كمپيوټر مركز دى.

نن ورځ د خبرتيايي اړيكتيايي ټكنالوجۍ كارونه د ژوند هر ميدان كې كيږى. دا ميدان كه د سوداګرۍ وى او كه د طبابط، د څېړنې وى او كه د حكومتوالى ددغې نوې ټكنالوجۍ كارونه پكې ډيره اغيزمنه ده. افغانستان په يو داسى حالت كې دى، چې د ژوند هر سكتور د صفر څخه پيل كوى تر څو چې يو نوى سسټم رامينځ ته شى. حكومتى ادارى هم پدى چار بوخت دى چې نوى سسټمونه او نوى پروسې رامينځته كړى. موږ به د برېښنايي حكومتوالى په اړه يو څوخبرې وكړو چې آيا موږ چمتو يو چې دغه نوې ډول حكومتواى خپله او پياده كړو. دغه ربړه (مسله) به موږ د يو څو پوښتنو په لړ كې روښانه كړو.
 تر د دمخه چې د پوښتنو بهير ته ولاړ شو ځه به په لنډه توګه برېښنايي حكومتوالى شرحه كړم. كه تاسو وغواړى چې په يو وزارت كې د خپل كار لپاره وړانديز وركړى نو دغه وړادنديز به د مدير صاحب پر ميز تر هغو پروت وى چې څه ورته ونه منى، كه نه نو كار دى په ټپه ولاړ دى او تاسى به هيڅ واك او اختيار ونه لرى چې جګ پړي كاركونكيو ته ورشى. د برېښنايي حكومتوالى په ډاډ تاسو كولاى شى چې د خپل حق پوښتنه وكړى، دا څرنګه امكان لرى: په نوى سسټم كې كه تاسو مدير صاحب ته د مياشتې په ۱۱ نېټه خپل وړانديز وركړى نو هغه به په كمپيوټر كې صبت شى او وخت او نېټه به يي هم وټاكل شى، كه چېرې مدير صاحب په مقرره وخت اجراات ونكړى نو كمپيوټر به په اتومان ډول د مدير آمر ته يو پيغام وليږى چې مدير صاحب كار ونه كړ په همدې ډول كه آمر صاحب څه اقدام ونكړى نو كمپيوټر به رئيس ته پيغام وليږى چې د مياشتې په ۱۱ نيټه وړانديز راغلى او هيڅ ډول اقدام نه دى شوى او په همدى ډول به معين صاحب او بيا به وزير صاحب ته پيغام ورسيږى. نو دغه سسټم د دولت كاركونكى دى ته اړ كوى چې كار په وخت سر ته ورسوى او وړانديز كونكى ونه كړيږى او كار يي په وخت وشى. اوس راځو چې د برېښنايي حكومتوالى په هېواد كې پياده كولو ته څه اړتياوې لرو. 
1. ولې بايد موږ برېښنايي حكومتوالى رامينځته كړو؟
برېښنايي حكومتوالى نه آسانه او نه هم ارزانه ده. تر دى دمخه چې برېښنايي حكومتوالى په ښه توګه پياده كولو لپاره موږ وخت، سر چينې او سياسي غوښتنه برابره كړو بايد وپوهېږو چې ولى برېښنايي حكومتوالى رامينځته كول غواړو. برېښنايي حكومتوالى د اقتصادى پرمختيا او يا د روښانه حكومت لنډيز نه دى، بلكه دا د دغو موخو د لاسته راوړلو يوه وسيله ده. په وروسته پاتې هېوادونو كې د برېښنايي حكومتوالى د رامينځته كولو پريكړه په ډير غور او فكر كيږى او كه چېرې دغه پرېكړه په تادۍ وشى نو دا به په سياسى او اقتصادى ډول ډيره لويه او ارزښتناكه غلطى وى.

برېښنايي حكومتوالى او ادارى اصلاحات په يوې سياسى پرېكړې او يا د فرمان په خپرولو مينځ ته نه راځى.  دا يوه لويه پروسه ده چې د ولس او حكومت د اندود (ترذ تفكر)، د چار په مخ وړلو لارې چارې او د خبرتياوو يو د بل سره د شريكولو عمل دى. دغه پروسه د حكومت د ادارو كړنې او پروسې بايد بدلى كړى او دغه بدلون د حكومت په ټولو ادارو كې بايد راشى. دا پروسه د حكومت ولس او خصوصى سكتور سره او دريواړو سكتورونو يو د بل سره د معملو كولو او د خبرتياوو د شريكولو لارې چارې دى. ولس همېشه غواړى چې حكومت دوى ته د خصوصى سكتور په پرتله ښه خدمتونه وړانديكړى او دا هغه وخت شونى دى كله چې برېښنايي حكومتوالى رامينځته شى.
2. كوم ډول برېښنايي حكومتوالى ته موږ چمتو يو؟
برېښنايي حكومتوالى ته چمتوالى يوازى د حكومت مسله نه ده، دا هم ډيره ضرورى ده چې وكتل شى چې ولس څومره چمتو دى. دبرېښنايي حكومتوالى د رامينځته كولو تر مخه بايد د حكومت، ولس، بشرى سرچينې، بودجه، د ادارو تر مينځ د مخابراتى اړيكو لارې چارى او ددولتى پروسو يوه څيړنه وشى. بله مهمه خبره د حكومت د خبرتيايي اړيكتيايي ټكنالوجۍ تګلار ده، چې حكومت خبرتياوې د نورو ادارو سره شريكول غواړى او كه نه. په لنډه توګه آيا لاندنى اسانتياوى موږ لرو او كه نه:
1. د مخابراتو زيربنا
2. بشرى سرچينې چې په خبرتيايي اړيكتيايي ټكنالوجۍ پوه وى
3. ځانګړې شوي او كيدونكى بودجه
4. برېښنايي سوداګرى ته چمتو الى
5. او د حكومت چمتوالى بدلون ته
دغه ټولى خبرى بايد روښانه وى تر څو چې موږ وكړاې شو چې پريكړه وكړو چې آيا موږ (Government 2 Government) G2G يا حكومت نه حكومت ته، (Government 2 Business) G2B يا حكومت نه سوداګرۍ ته او (Government 2 Citizen) G2C يا حكومت نه ولس ته حكومتوالى ته چمتو يو او كه نه.
3. يا سياسى مشران چې د برېښنايي حكومتوالى ته هركلى ووايي او پر مخه يي يوسى شته؟

د يو بريالي برېښنايي حكومتوالى تر شا تر ټولو مهم فكتور سياسى بدلون او يا سياسى ډاډ دى. د هر برېښنايي حكومتوالى پروژې تر شا يو لرليد لرونكى مشر وى چې هميشه د بدلون راوړلو په تكل كې وى او هر ډول ستونځو ته په ډيره غټه كچه غيږ وركوى.  يو پياوړى مشر ددى واك لرى چې غټ ګامونه واخلى د بوديجې په برخه كې، چې وخت وركړى د پروژى د پر مخ تګ لپاره او په ولس كې د برېښنايي حكومتوالى د پياده كولو لپاره كمپاينونه وچلوى.
برېښنايي حكومتوالى پروژې هميشه د بيلابيلو ستونځو سره مخ كيږى د بيلګى په توګه سياسى بدلون د ټكنالوجۍ بدلونونه په سافټويرونو كې بدلونونه او يا خرابتياوى. او په همدى شان حكومتى بيوروكراسى به د برېښنايي حكومتوالى پروسو په پياده كولو كې خنډونه رامينځته كوى. په داسى حالاتو كې يوازى قوى او پياوړى مشر كولاى شى چې ستونځى هوارى كړى او پروژى ته د پر مخ تګ مواقع وركړى.

4. آيا موږ د برېښنايي حكومتوالى پروژه په غوره توګه ټاكو؟

ترڅو چې وكولاى شو چې برېښنايي حكومتوالى په حكومت او ولس ومنو بايد لومړۍ پروژه مو داسى وى چې زموږ راتلونكى نورو پروژو ته لار خلاصه كړى. دغه پروژه بايد چټكه وى او په پلان او سټراټيژى يي ډير وخت ونه لګيږى او زر پياده او اغيزمنه وى. دا ضرورى نه ده چې موږ هر څه له سره وكړو، موږ كولاى شو چې نورو سيميزه او ګاونډى هېوادونو ته وګورو او د هغوى د برېښنايي حكومتوالى پروژو څخه ګټه واخلو او كه امكان ولرى تر يو څه حده يي كاپى كړو. ددى معنى دا نه ده چې موږ د بل هېواد سسټم په خپل هېواد كې پياده كوو خو هر هغه حلونه چې زموږ په درد خوړل كيداى شى، ترى نه كار اخيستلى شو، پدى توګه به د برېښنايي پروژو سكښتل او پياده كول ژر وشى.
د ناسمى پروژې مثال دا كيداى شى، كه موږ وغواړو د كليو او بانډو لپاره يو ويب پاڼه سمه كړو چې پكې د روغتيا او پاكى په هكله خبرتياوى ځاى پر ځاى شوى وى نو كه چيرته په كليو او بانډو كې د انټرنيټ اسانتياوې نه وى نو دغه پروژه ناقصه ده او ورپسى نورو دغسى پروژو ته لانور خنډونه رامينځته كولاى شى. نو په لنډه توګه ويلاى شو چې د برېښنايي حكومتوالى د پروژو په ټاكنه او سكښتنه كې بايد ډير مهتات ووسو.
5. د برېښنايي حكومتوالى پروژې بايد څنګه پلان او وڅارل شى؟

د ا ټولو ته څرګنده ده چې د هرې پروژې د برياليتوب رمز په ښه پلان او څارنه كې وى. په همدى ډول د برېښنايي حكومتوالى برياليتوب په ښه پلان ښو اړيكو د خصوصى سكتور، ولس او د حكومت اړونده ادارو سره، كې ده. تر دى د مخه چې پروژه پيل شى بايد د پروژى او حكومت په كچه يوه پياوړى ډله د پروژى د څارنى لپاره وټاكل شى. روسته له دى چې يوه منظمه، باورى او په پروژه پوه ډله وټاكل شى دا ډيره ضرورى ده چې دغې ډلى ته پوره واك وركړاى شى تر څو چې دوى وكولاى شى، چې سياسى اقتصادى او بوديجوى پريكړى وكړى. كه چيرى دغه ډله مسوليت ولرى او واك ونه لرى نو دوى به كله هم ونتوانيګى چې د پروژى موخې تر لاسه كړى او پروژه په خپل وخت تر سره كړى. او بله دا چې د حكومت په كچه يوه مركزى كمېټه چې د پروژى سياسى ستونځې پر مخ يوسى وټاكل شى كوم به چې د پروژى ډلى ته هر اړخيزه ډاډ وركوى. 
6. څرنګ كولاى شو چې د حكومت داخلى خنډونه او مضاحمتونه لرى كړو؟
د برېښنايي حكومتوالى په اړه يو ناقصه نظريه موجوده ده! فكر كيږى چې د برېښنايي حكومتوالى په رامينځته كيدو سره به يو شمير وګړى خپل كار له لاسه وركړى. دغه ستونځه په وروسته پاتى هېوادو كې ډيره زياته ده او هغه ځكه چې اقتصاد مستقر نه دى او د كار موندنې سرچينې په شمېر دى. دغه ستونځه بايد و پلټل شى او د ولس او حكومت مامورينو ستونځې وڅيړل شى چې يو شمير عوامل يي په لاندى ډول دى. 

· دوى فكر كوى چې د نوى ټكنالوجۍ په راتلو سره به دوى خپل كار د لاسه وركړى.
· د نوى ټكنالوجى په راتلو سره به دوى له واك څخه ولويګى.
· د نوى ټكنالوجۍ سره نابلدتيا، دوى فكر كوى كه چيرې دوى دغه ټكنالوجۍ و نكارول شى نو د خلكو د خندا به شى.
· يو شمېر فكر كوى چې نوى ټكنالوجۍ به دوى ډير كار كولو ته اړ كړى.
· د نوى ټكنالوجۍ په كارونې به دوى په خپل ورهڼه (مسلك) كې نورو نوښتونو سره مخ نه شى.
· او تر ټولو مهم لامل، دوى ويريږى چې دا ټكنالوجۍ په په دوى د رشوت اخيستلو لارى چارى وتړى.
د دغو ستونځو حل دادى چې د برېښنايي حكومتوالى د پروژى پيل او پياده كولو كې د حكومت جګ پړى كاركونكى وپښتل او په پروژه كې ورته ګډون وركړى شى، پدې توګه به دوى دى پروژې په ګټه د اوله رسيدلى وى او په دى توګه خپل لاسلاندې كاركونكى په ډيره اسانه توګه د پروژى پياده كولو ته هڅولاى او  چمتو كولاى شى. په دوهم قدم كې بايد كاركونكو ته دى نوى سسټم روزنه وركړاى شى. نو له دى وروسته به د برېښنايي حكومتوالى پياده كونه ډيره اسانه كار وى.
7. د خصوصى سكتور سره بايد زموږ اړيكې څرنګه وى؟

برېښنايي حكومتوالى يوازى د حكومت په هڅو نه رامينځته كيږى. خصوصى سكتور د برېښنايي حكومتوالى د سكښتلو د لرليد، پلان او پروسو جوړولو، د پلان پياده كولو او د پروژې د څارنې په پړاوونو كې يو ډير روښانه او كليدى رول لوبولاى شى. خصوصى سكتور يوازى د مالياتو، كارموندنې او د خبرتيايي اړيكتيايي ټكنالوجۍ د كارونى او پياده كونى سرچينې نه دى بلكه د برېښنايي حكومتوالى په رامينځته كولو كې د خصوصى سكتور مهارتونه، سرچينې او اقتصادى وركړى هميشه په ورسته پاتې او پرمختلليو هېوادو كې كارول كيږى. خصوصى سكتور د پيرودونكى په ځانګړنو ډير ښه پوهيږى او برېښنايي حكومتوالى ولس ته د يو پيرودونكى په توګه خدمتونه او اسانتياوى برابروى نو په دى لړ كې بايد حكومت خصوصى سكتور خپل ملګرى وشمارى او ورنه سلا او مشورې واخلى.

8. برېښنايي حكومتوالى څرنګه كولاى شى چې د ولس برخه اخيستنه په ورځنى چارو كې زياته كړى؟

ددى پوښتنى ځواب د وروسته پاتى او پر مختللى هېوادونو كې يو څېر دى. په دواړو ډولو هېوادونو كې هر وخت هڅې كيږى چې داسى لارى چارى رامينځته كړاى شى چې وګړى زيات نه زيات  په حكومتى او ورځنيو چارو كې برخه واخلى. د برېښنايي حكومتوالى په سكښتلو كې بايد ولس وپښتل شى، د ولس نظريات او لرليد بايد په پروژه كې ځاى پر ځاى كړاى شى، ځكه چې ددى پروژې اصلى ګټه اخيستونكى ولس دى نو موږ ويلى شو چې برېښنايي حكومتوالى= برخه اخيستنه، نه په كمپيوټر سمبالنه.
ولس كولاى شى چې په بيلابيلو لارو برخه واخلى 

· د برېښنايي حكومتوالى د پروژى كره كتنه او نيوكى پرى وكړى.
· له دغه نوى سسټم څخه خبرتياوى لاس ته كړى، د بيلګې په توګه د حكومت ويب پاڼو څخه خبرتياوې واخلى او يا يي وركړى، د برېښنا ليك له لارې او يا د څيړنو په توګه
· په مركو كې برخه واخلى د ولس او يا د حكومت سره
په پاى كې به ووايو چې برېښنايي حكومتوالى يوازى او يوازى ولس ته د اسانتياو او د خدمتونو د برابرولو يوه ظريعه ده. نو د پروژو د سكښتلو پر مهال بايد ولس په پام كې ونيول شى تر څو چې ددوى د اړتياوو پر بنسټ دغه اسانتياوى برابرى شى، او د برېښنايي حكومتوالى هره ازميېښتى پروژه بايد د ولس په پوره برخه اخيستو پيل كړاى شى تر دى د مخه چې حكومت دغو پروژو ته ملى بڼه وركړى.
نو موږ ويلى شو چې په هېواد كې هغه ادارې چې د برېښنايي حكومتوالى د مينځته راوړلو ګواښ ورته متوجه ده بايد هر اړخيزه څيړنه وكړى تر څو چې وكولاى شى چې دغه نوى سسټم هېواد ته راوړى او و لس ته واك وركړى چې د بيوروكراتيكى مرحلو ځان وژغورى او خپل كار په ښه توګه او په لنډه موده كې تر سره كړى.
